
Om denne boka

Ja vel, herr Psykolog.

Kor er det du vil ha meg?

Kva er det de vil med meg?

Kva er det samfunnet vil gjere meg til?

Fredrik er ung, han er 17, han er fri, han gir faen i alt.

Han går til psykolog, då slepp han å gå på skolen.

Han er besett av Rita, men Rita er saman med Ümit.

Fredrik lever farleg, han burde halde seg unna Rita,

Men han er ung, han er 17, han er fri og gir faen i alt.

Eg er på veg til helvete for full marsjmusikk.

Sola stod høgt i dag, og dei sanne orda tok meg, og dei sa: «Det einaste eg kan gjere, er å bli gammal.»

Det einaste, men for svarte, svingande helvete:

Eg er ung! Eg er 17! Eg er fri! Eg gir faen i alt!

Eg er på veg til helvete for full marsjmusikk.

Eg såg det komme, eg visste det da du, Rita, kom inn i bildet, da eg såg deg komme ut gjennom skoleporten.

Da du såg meg på fortauet og lét som om du var forbausa, var positiv og glad.

Lét som om det var fint at eg stod der, at eg ville sjå deg, måtte sjå deg, men inst inne gav du faen, det veit eg jo. Eg veit det.

Du hata at eg stod der, det lyste ut av deg at du hata alt mitt vesen, alt eg var og hadde vore, alt eg hadde gjort mot deg, enda om det var så godt som ingenting.

Som om det betyr noko at ein liker dei same bøkene og den same musikken og er like deprimert.

Eg er melankolsk, eg er sjuk i knollen, seier dei, nei, forresten, det seier eg sjølv.

Eg bare tøyste, eg er frisk som faen, det finst ikkje friskare ting enn å vere verkeleg sjuk, å vere inderleg lei, å hate alt og alle …

Sunt, Rita?

Eg skjøner jo at du hatar meg, for deg er eg «destruktiv», og ikkje minst for foreldra dine og alt fasademølet deira, som om eg ikkje veit at mor di drikk og går på piller, og at far din …?

Nå ja, far din er ein skikkeleg mann, å, så skikkeleg, og nettopp derfor …

Ja, han har ikkje tru på meg, for å seie det mildt, og det har ikkje du heller. For du høyrer på far din, du Rita, du ser opp til han, vil bli som han, bortsett frå at han drikk, han også. Men han er ikkje så utrangla som mor di, han held seg i form, det gjer han, det skal han ha.

Han spring maraton, iallfall halvmaraton, såg han på gata her om dagen, han helste, men halsa vidare.

Skarp type, liksom deg, det er der du har det frå, men veit du, Rita, han fiksar ikkje verda, det er det han og eg og du har til felles. Men når far din skoftar på jobben, ringer mor di og seier at han har influensa, mens han sat på byen seint kvelden før og drakk i lag med svirebrørne sine.

Fordi han må vekk, vekk, vekk, frå den patetiske mor di og pillene hennar.

Eg kan ikkje hugse kven eg var, kan knapt nok hugse at eg var eit barn.

Det kjennest heile tida som om eg er ein annan, som om denne kroppen min er ein uvedkommande som har invadert meg, ein motbydeleg fyr som eg ikkje kjenner og ikkje vil vite av.

Kanskje eg bare ønskjer at tilværet ein eller annan gong skulle ha vore til å halde ut.

Det ville vore best om foreldra mine aldri hadde avla meg – men dei burde iallfall spart meg for skodespelet.

Far min bare forsvann.

Mor mi måtte «leve med situasjonen», eller late som om ho levde: Ho blei bare sur, gretten, det var hennar protest. Det er feiginganes protest.

Feige menneske blir ikkje sinte, aggressive og gjer opprør, dei blir «utbrente» eller får «nerveproblem».

Dei får litt vondt i sjela, men dei skjøner ikkje at heile sjela er ròten, at hjartet er ròtent, at alle organ skal rivast ut av kroppen, ja, at kvar dag skal kjennast slik, som om organ blir fjerna frå kroppen utan bedøving.

Takke meg til den verkelege angsten, galskapen, hylet mot Gud og universet.

Takke meg til opprøret, hyttinga med neven, skriket over dei verkelege smertene og ikkje klynkinga over fantomsmertene.

Rita, du sa du ikkje kunne halde ut angsten min.

Men angsten min er eit kraftverk, ein vulkan, den skjer gjennom meg på kryss og tvers, den er ei kvit sky som svever over ein tom, blå himmel.

Den er heile meg, det eg har av energi og mobilisering – nokre gonger tenker eg at det kunne føre til fantastisk kjærleik dersom to like ville, galne, angstfulle menneske møttest og kasta desse kreftene mot kvarandre. Skulle eg møte ei jente på denne måten, ville vi begge brenne opp, vi ville øydelegge kvarandre.

Da er det vel ikkje så rart at samfunnet ikkje ser noka meining i «angst».

Det er ein dysfunksjon, du med angst er ein hemsko, du er full av tvil, for du ser inga meining med det dei andre driv med, og du må dopast ned fordi du er ein trussel.

Mor har snakka om det, at eg er sjuk og treng psykiat risk behandling, piller, men eg har sagt absolutt nei – kompromisset blei at eg i staden gjekk til ein psykolog på PPR-kontoret.

Eg veit ikkje kor lenge ho vil nøye seg med det, for det er klart at sett frå samfunnet (og mor) sitt synspunkt er eg ein trussel: Ein ungdom skal vere glad og fri og sorglaus, han skal ikkje vilje utslette seg sjølv og døy. Da har han jo med ein gong utpeikt samfunnet som meiningslaust – da vil alle sjå på kvarandre og seie: Hadde han rett? Lever vi ikkje i eit paradisisk samfunn – fem gonger på rad verdas beste land å leve i, ifølgje FNs Human Development Index? Har vi ikkje 2000 milliardar kroner på bok og kan gjere kva vi vil?

Sjølvmordaren er den einaste sanne samfunnskritikaren, den einaste som tar ansvar, som skaper opplysning og innsikt, som får folk til å vakne opp frå livsløgnene sine.

Eg veit at mor (og samfunnet) før eller seinare vil slå kloa i meg og bure meg inne.

Eg har undersøkt kva som skjer med sånne som meg: Vi blir innlagte på psykiatrisk klinikk, og går vi ikkje frivillig, blir vi henta av politi med blålys og uniform. For ei skam for mor, kva ville naboane seie?

Vi må dopast ned, men dei håper i det lengste at vi skal dope oss sjølv så vi medfører minst muleg kostnader for samfunnet.

Vi må dope oss, det er einaste vegen for oss: dop eller død.

Det gjeld for deg òg, Rita, det gjeld enda meir for deg, for eg har så langt klart å halde meg unna piller og dop, men du, Rita, tok ein valium av mor di, og seinare tok du eit heilt glas.

Og ho såg det, ho kjefta på deg, for da fekk ho ikkje rusen sin den dagen, den veka. Fekk ikkje nye piller, iallfall ikkje på dagen, men fekk tigga seg til eit nytt glas ved å erkjenne sanninga overfor legen: Dotter mi er i ferd med å bli pillevrak liksom eg.

Rita, eg veit kor du drikk på festane, eg veit kva gutane gjer med deg – og mennene – kva dei får lov til.

For eit syn da du kledde av deg den gongen.

Nei, du trudde at ingen såg deg, men eg hadde følgt etter deg, heile dagen, over haugar, åsar, fjell og knattar, gjennom skog og kratt og lyng og mose.

Kanskje var det meg du kledde av deg for?

Men eg trur ikkje det.

Eg følgde deg på lang avstand, og det var mykje kratt.

Eg meiner, eg kom nærmare da krattet, skogen, blei tettare.

Det var inst i ei glenne eg såg deg, eg heldt meg godt skjult og hadde kikkert.

Den bleike kroppen din da solstrålane fall over den.

Så mjuk du var, så rar, så tynn.

Eg skalv på hendene, eg skalv og mista kikkerten i bakken, livredd for at du høyrde det. Men den fall på den mjuke mosen.

Eg ville også gjere det, kle av meg, men eg kunne ikkje, eg ville ikkje lage lydar, eg heldt pusten.

Det var varmt, det var juli, det var sommar, og du visste at ingen ville finne deg her utan at dei hadde følgt etter deg, og det hadde eg.

Eg såg du treiv singleten av deg og sat der i ein raud behå.

Så vrengde du av deg den også.

Du sat i bare skjørtet og strauk deg over brysta, over magen, over munnen, over leppene, over armane og leggene, over låra.

Og da du kippa av deg skjørtet, sokk hjartet ned i magen min, i underlivet og lenger ned.

Du gjorde gymnastiske øvingar, mens du heile tida strauk og strauk. Du var nesten ei turnjente.

Du trong ein spegel å sjå deg i, du trong ein gut – ein mann – som begjærte deg, men du hadde ingen, ville ingen ha, og iallfall ikkje meg.

Eg skalv så eg ikkje lenger kunne halde kikkerten.

Eg hadde lyst til å springe fram, rope: «Det er eg, og eg elskar deg høgare enn alt anna!»

Eg ville springe fram naken og gi meg til kjenne: «Her er han du alltid har leita etter!»

Bullshit, eg blei sittande, fiska opp kikkerten igjen, sette han for augene.

Såg deg stryke deg sjølv, svai i kroppen, som om du lente deg fram mot ein imaginær spegel, kjærteikna den, kjærteikna det du såg i spegelen: deg sjølv.

Eg såg deg leike slangemenneske med deg sjølv.

Eg såg alt eg nokon gong hadde lengta etter å sjå, og meir til.

Eg hadde ikkje lenger noko hjarte, det var sokke ned i testiklane, ned i mosen.

Eg tenkte: Kan nokon mann bli lykkelegare?

For eg var ein mann, eg blei ein mann mens eg såg på deg, Rita.

Og så lenge du kunne halde på, om att og om att dei smeikande rørslene, den imaginære spegelen, turnøvingane.

Eg tenkte: «Eg må vere hos deg alltid, elles vil eg døy, eg må døy.»

Men eg vil uansett døy, eller eg må.

Eg må døy, for eg har ikkje noko å gjere i denne verda.

